
 � Yaxın Şərq və Avropa mədəniyyətlərinin qovşağında 
yerləşən Qafqaz bəşər tarixinin bütün mərhələlərinə aid 
abidələrlə zəngindir. Qafqaz abidələrinin arxeoloji tədqiqinə 
hələ XIX əsrdə başlanmışdır. Bütün bu uzun tədqiqat tarixində 
ən layiqli yerlərdən birini tutan və çox sanballı kəşflərə imza 
atan alimlərdən biri də dünya şöhrətli arxeoloq, Rusiya Elmlər 
Akademiyasının müxbir üzvü, tarix elmləri doktoru, professor 
Rauf Məhəmməd oğlu Munçayevdir. Bu günlərdə görkəmli alimin 
90 yaşı tamam olur.

Rauf Munçayev 1928-ci il 
sentyabrın 23-də Azərbaycanın ən 
gözəl guşələrindən biri olan Zaqata-
lada anadan olmuşdur. Onun uşaqlıq 
və yeniyetməlik illəri bu şəhərdə 
keçmişdir. Zaqatalada rus məktəbində 
orta təhsil almışdır. Orta təhsilin son 
illərində – erkən yaşlarında rayo-
nun ictimai işlərində çalışmışdır. 
Zaqatala mühiti, xüsusilə də İkinci 
dünya müharibəsinin ağır illəri Rauf 
Munçayevin bir insan kimi şəxsi 
keyfiyyətlərinin formalaşmasında 
mühüm rol oynamışdır. 

1945-ci ildə orta məktəbi 
bitirdikdən sonra Rauf Munçayev 
Dağıstan Dövlət Pedaqoji İnstitu-
tunun tarix fakültəsinə daxil olmuş 
və 1949-cu ildə ali təhsili uğurla 
başa çatdırmışdır. 1949-1953-cü 
illərdə Moskvada SSRİ EA Maddi 
Mədəniyyət İnstitutunun (indiki 
Arxeologiya İnstitutu) aspirantura-
sında arxeologiya ixtisası üzrə təhsil 
almışdır. 1953-cü ildə “Dağıstanın 
tarixində mis və tunc dövrü (e.ə. III-II 
minilliklər)” mövzusunda dissertasiya 
müdafiə edərək tarix elmləri namizədi 
elmi dərəcəsini almışdır. 1955-ci 
ildən bu günə qədər REA Arxeologiya 
İnstitutunda işləyir.

R.Munçayevin bütün bu illər 
ərzində elmi fəaliyyətinin, çöl 
tədqiqatlarının əsas istiqamətlərindən 
birini Dağıstan, Şimali Osetiya, Çe-
çenistan, İnquşetiya, Qaraçay-Çərkəz, 
Stavropol və Şimali Qafqazın digər 
ərazilərində e.ə. IV-III minilliklərə aid 
arxeoloji abidələrin öyrənilməsi təşkil 
etmişdir. Məhz R.Munçayevin bu 
ərazilərdə arxeoloji qazıntılarla tədqiq 
etdiyi abidələr Şimali və Şərqi Qafqa-
zın göstərilən minilliklərə aid qədim 
tarixini əks etdirən etalon abidələr 
kimi dəyərləndirilir.

Gərgin elmi axtarışların nəticəsi 
olaraq R.Munçayev 1971-ci ildə 
“Qafqaz eneolit və ilk tunc dövründə” 
mövzusunda doktorluq dissertasiyası-
nı müdafiə etmişdir.

1975-ci ildə R.Munçayev doktor-
luq dissertasiyasını son elmi materi-
alları da əlavə etməklə “Qafqaz tunc 

dövrü ərəfəsində” adlı çox sanballı 
bir kitab şəklində nəşr etdirmişdir. 
Bu monoqrafiya bu günə qədər, 
bütövlükdə, Qafqazın neolit, xalkolit 
və ilk tunc dövrlərinə aid abidələrinin 
qazıntılarının yekunlarının bir kitabda 
ümumiləşdirildiyi yeganə əsər olaraq 
qalmaqdadır. Bu kitab Qafqazın e.ə. 
VI-III minilliklər mədəniyyətlərinin 
tədqiqatları ilə məşğul olan qaf-
qazşünas alimlərin ən çox müraciət 
etdikləri mühüm elmi informasiya 
mənbəyidir. 

Əlbəttə, Rauf Munçayevin 
elmi fəaliyyətinin əsasını e.ə. IV-III 
minilliklərə aid Şimali Qafqazın 
Maykop mədəniyyəti və Yaxın Şərqin 
bu mədəniyyətlə bağlı arxeoloji 
komplekslərinin araşdırılması təşkil 
edir. Abidələrinin ilk dəfə qazıntılarına 
hələ XIX əsrin sonlarından başlanmış 
Maykop mədəniyyəti görkəmli qaf-
qazşünas arxeoloqlar A.A.İyessen və 
Y.İ.Krupnov tərəfindən XX əsrin 60-cı 
illərinə qədərki mövcud elmi informa-
siyalar əsasında araşdırılmışdır. Lakin, 
bütövlükdə, Avrasiya arxeologiyasında 
mühüm əhəmiyyət kəsb edən, Rusiya 
alimləri ilə yanaşı Avropa alimlərinin 
də diqqət mərkəzində olan Maykop 
mədəniyyətinin məhz R.Munçayevin 

arxeoloji qazıntıları, təhlilləri əsasında 
Qafqaz arxeologiyasında yeri daha 
dəqiq müəyyənləşdirilmiş, bu 
mədəniyyətin Mesopotamiya mənşəli 
olması barədə məsələyə daha ətraflı 
aydınlıq gətirilmişdir.

Maykop mədəniyyətinin 
onilliklər ərzində tədqiq edilməsinə 
baxmayaraq, onun kökləri olan 
ənənələrin Yaxın Şərqdən Şimali 
Qafqaza hansı istiqamətlərlə necə 
gedib çatdığı məsələsi Qafqaz 
arxeologiyasında həllini tapmamış 
mühüm elmi problem olaraq qal-

maqda idi. XX əsrin 80-ci illərində 
görkəmli Azərbaycan arxeoloqu,  
R.Munçayevin yaxın dostu olmuş 
mərhum İdeal Nərimanov Qarabağda 
Leylatəpə adlı yaşayış məskənində 
apardığı qazıntılarla eyni adlı 
mədəniyyəti kəşf etmiş oldu. Bu 
abidənin də arxeoloji materialları 
Maykop mədəniyyətində olduğu 
kimi, Mesopotamiya ənənələri ilə tam 
səsləşirdi. 

Son 15 ildə Azərbaycanda – 
 Ağstafa, Qəbələ, Ağdam, Cəlilabad 
və s. rayonlarda  Leylatəpə 
mədəniyyətinə aid çoxsaylı abidələrin 
aşkar edilərək qazılması e.ə. IV 
minilliyin birinci yarısında Şimali 
Mesopotamiya – Şərqi Anadolu-
dan Cənubi Qafqaza, xüsusilə də 
Azərbaycan ərazisinə kütləvi axın-
ların – miqrasiyaların baş verdiyini 
və bunun nəticəsində indi elmdə 
Leylatəpə adlandırılan mədəniyyətin 
yarandığını, onun daşıyıcılarının 
müəyyən qisminin Şimali Qafqaza 
köçməsi nəticəsində orada Maykop 
mədəniyyətinin təşəkkül tapdığını 
göstərmişdir. Məhz bu səbəbdən 
R.Munçayev Yaxın Şərq – Qafqaz 
mədəni ənənələrinin bağlılığı tarixinə 
dair  son on ildəki tədqiqatlarında 
Leylatəpə mədəniyyəti problemlərini 
geniş təhlil etmişdir.

Məlumdur ki, Yaxın Şərq, o 
cümlədən indiki İraq və Suriya 
ərazilərindəki mədəniyyətlər dünyanın 
ən qədim sivilizasiya mərkəzlərindən 
biri hesab edilir. Məhz bu səbəbdən 
qədim Mesopotamiya mədəniyyətləri 
ABŞ və Avropa dövlətlərinin maraq 
dairəsində olmuşdur. Həmin ölkələrin 
alimləri hələ XIX əsrdən bu regionda 
tədqiqatlar aparmağa başlamışlar. 
Əlbəttə, bu qədim mədəniyyət oca-

ğında digər qüdrətli dövlətlər kimi, 
SSRİ-nin də elmi və bununla yanaşı, 
siyasi maraqları var idi. Ötən əsrin 60-
cı illərində R.Munçayev ardıcıl olaraq 
Əfqanıstan, Bolqarıstan, Hindistan və 
Monqolustanda arxeoloji qazıntılarda 
iştirak edirdi. O, 1969-cu ildən 2010-
cu ilədək Mesopotamiyada çalışan ilk 
Sovet-Rusiya arxeoloji ekspedisiyası-
nın rəhbəri olmuşdur. Bu ekspedisiya 
1985-ci ilə qədər İraqda, 1988-2010-
cu illərdə isə Suriyada e.ə. VIII-III 
minilliklərə aid abidələrdə arxeoloji 
qazıntılar aparmışdır. Qeyd etmək 

lazımdır ki, ekspedisiyanın rəhbəri 
olan R.Munçayevin səyləri nəticəsində 
onun Azərbaycandan olan yaxın 
dostu və həmkarı İdeal Nərimanov 
da bu ekspedisiyanın tərkibinə daxil 
edilmişdir. 

R.Munçayevin rəhbərliyi ilə 
aparılmış Mesopotamiya tədqiqatları 
bu qədim sivilizasiyanın ənənələrinin 
Qafqazda yayılması, neolit-tunc 
dövrlərində Yaxın Şərq–Qafqaz 
mədəni-iqtisadi əlaqələrinin tarixi-
nin öyrənilməsi işinə böyük töhfələr 
vermişdir. Bütün bu mədəni-tarixi 
proseslərdə Azərbaycan abidələrinin 
xüsusi yeri vardır və həmin abidələrlə 
bağlı elmi problemlər R.Munçayevin 
əsərlərində ətraflı işıqlandırılmışdır.

Uzun illər ərzində Suriyada 
apardığı tədqiqatlar R.Munçayevin 
elmi fəaliyyətinin böyük bir dövrü-
nü təşkil edir. Buradakı e.ə. IV-III 
minilliklərə aid I Tell-Xəznə yaşa-
yış yerində 1988-2010-cu illərin 
çöl mövsümlərində R.Munçayevin 
rəhbərliyi ilə aparılmış arxeoloji 
qazıntılar Rusiya arxeologiya elminin 
Mesopotamiya tədqiqatları tarixinin 
ən parlaq səhifələridir. Tell-Xəznədə 
aparılmış arxeoloji qazıntıların 
nəticələrinə dair 2004-cü ildə və 
2016-cı ildə nəşr olunmuş ikicildlik “I 
Tell-Xəznə. Şimali-şərqi Suriyada e.ə. 
IV-III minilliklərə aid dini-inzibati 
mərkəz” («Телль Хазна I. Культово-
административный центр IV-III 
тыс. до н.э. в Северо-восточной 
Сирии») adlı fundamental əsər qeyd 
edilən minilliklərə aid Şimali Meso-
potamiyanın, eyni zamanda Mesopo-
tamiya – Qafqaz əlaqələrinin tarixinin 
öyrənilməsi üçün əvəzedilməz elmi 
informasiya mənbəyidir.

Azərbaycan arxeologiyası möv-

zusu R.Munçayevin elmi yaradıcılı-
ğında müəyyən yer tutur. Əlbəttə, e.ə. 
VI-III minilliklərə aid Yaxın Şərq və 
Qafqazın bir sıra mədəniyyətlərini, 
bu regionlar arasındakı mədəni-
iqtisadi əlaqələrin tarixini Azərbaycan 
ərazisindəki abidələri cəlb etmədən 
tam dolğun şəkildə öyrənmək 
mümkün deyildir. Bu baxımdan 
Azərbaycanın onlarca arxeolo-
ji abidələri, bu abidələrdən aşkar 
olunmuş çoxsaylı maddi mədəniyyət 
qalıqları R.Munçayevin əsərlərində 
təhlil edilmişdir.  Keçən əsrin 70-ci 

illərinin əvvəllərinə qədərki 
qazıntıların nəticələrinin 
ümumiləşdirildiyi, 1975-ci 
ildə nəşr olunmuş “Qafqaz 
tunc dövrü ərəfəsində”  
adlı əsərində görkəmli 
alim Azərbaycan abidələri 
barədə də geniş məlumatlar 
vermişdir. Həmin abidələrə 
əvvəllər də çoxsaylı əsərlər 
həsr edilmişdir. Lakin 
ədalət naminə qeyd etmək 
lazımdır ki, R.Munçayevin 
haqqında bəhs edilən 
monoqrafiyasında digər 
əsərlərdən fərqli olaraq 
intrepretasiya məsələlərinə 
geniş yer verilmiş, ilk dəfə 
olaraq Azərbaycanın neolit-
ilk tunc dövrü arxeoloji 
abidələrinin Qafqaz-Ya-
xın Şərq mədəniyyətləri 
kontekstində təhlili aparılmış, onların 
bu nəhəng tarixi-mədəni arealda yeri 
müəyyən edilmişdir.

Ümumiyyətlə, R.Munçayevin 
elmi yaradıcılığında Azərbaycan 
abidələrinə çox tez-tez müraciət 
edilmişdir. Naxçıvan, Qarabağ, 
Gəncə-Qazax, Muğan, Quba-Xaçmaz 
bölgələrində yayılmış neolit-tunc 
dövrü mədəniyyətləri R.Munçayevin 
əsərlərində dəfələrlə işıqlandırılmış-
dır. Hələ sovet dövründə nüfuzlu nəşr 
olan Böyük Sovet Ensiklopediyasında 
R.Munçayevin Azərbaycanın arxeo-
loji abidələri barədə məqalələri nəşr 
edilmişdir. O illərdə R.Munçayev tez-
tez Azərbaycana elmi ezamiyyətlərə 
gəlir, burada aparılmış arxeoloji 
qazıntıların nəticələri ilə yaxından 
maraqlanır və Azərbaycandan olan 
həmkarları ilə birgə elmi məqalələr 
nəşr etdirirdi.

Doğma Vətəni Azərbaycanla 
sıx bağlı olan R.Munçayev yaşının 
az olmadığına baxmayaraq təkcə 
son  illər 5 dəfə (2011, 2012, 2013-
cü illərdə və 2016-cı ildə iki dəfə) 
Azərbaycana gəlmiş, burada keçirilən 
beynəlxalq konfranslarda və digər 
elmi tədbirlərdə iştirak etmiş, arxe-
oloji abidələrdə aparılan qazıntılarla 
yaxından tanış olmuşdur. 

Azərbaycanın arxeoloq kadrları-
nın yetişməsində də R.Munçayevin 
böyük xidmətləri vardır. O, hələ 
keçən əsrin 50-ci illərinin sonla-

rında özünün yaxın dostları olan 
İdeal Nərimanov, Cabbar Xəlilov 
və Teymur Bünyadovun Moskvada 
keçirilən namizədlik dissertasiya-
larının müdafiələrində opponentlik 
etmişdir. Sonralar bu alimlərin hər 
biri Azərbaycan arxeologiya və etnoq-
rafiya elmlərində məktəblər yaratmış 
görkəmli tədqiqatçılar oldular. 2016-
cı ildə isə R.Munçayev bu sətirlərin 
müəllifinin doktorluq dissertasiya-
sına opponentlik etmiş, dəyərli elmi 
tövsiyələr vermişdir. Bundan əlavə, 
R.Munçayev bir neçə Azərbaycan ali-
minin dissertasiyalarının elmi rəhbəri 
olmuşdur. 

R.Munçayev görkəmli alim 
olmaqla yanaşı, həm də çox bacarıqlı, 
yorulmaz elm təşkilatçısı olduğunu 
əməli fəaliyyəti ilə sübut etmişdir. O, 
20 ildən artıq bir müddətdə (1968-
1991) SSRİ kimi nəhəng bir ölkənin 

Elmlər Akademiyasının Arxeologiya 
İnstitutu  direktorunun elmi işlər 
üzrə müavini vəzifəsində çalışmışdır. 
1991-1994-cü illərdə artıq Rusiya 
EA-nın Arxeologiya İnstitutunun 
direktoru vəzifəsini icra etmiş, 1994-
2003-cü illərdə isə həmin institutun 
direktoru vəzifəsində işləmişdir. 
R.Munçayev bu vəzifələrdə çalışdı-
ğı  uzun illər ərzində Sovet-Rusiya 
arxeologiya elminin inkişafında, 
tədqiqatların genişlənməsində, elmi 
kadrların yetişməsində müstəsna 
xidmətlər göstərmişdir. Eyni zaman-
da, onu da qeyd etmək vacibdir ki, 
çox ağır dövrdə – keçən əsrin 90-cı 
illərində R.Munçayev bu institutun 
elmi potensialını qoruyub saxlamağı 
bacarmışdır.

 Dünya şöhrətli arxeoloq 
R.Munçayev gərgin və məhsuldar 
elmi fəaliyyətinə görə Rusiya Fe-
derasiyasının bir sıra mükafatlarına 

layiq görülmüşdür. Bunlar-
dan yalnız bəzilərini qeyd 
etmək yerinə düşər. Belə ki, 
o, 1998-ci ildə “Dostluq” 
ordeni, 2005-ci ildə “Kaza-
nın 1000 illiyi xatirəsinə” 
medalı, 2009-cu ildə “Şərəf” 
ordeni ilə təltif edilmişdir. 
R.Munçayev 1982-ci ildə 
Dağıstan Respublikası-
nın, 1989-cu ildə Rusiya 
Federasiyasının, 2008-ci ildə 
İnquşetiya Respublikasının 
Əməkdar elm xadimi fəxri 
adlarına layiq görülmüş, 
2013-cü ildə isə Çeçenistan 
Respublikasının Elmlər Aka-
demiyasının fəxri akademiki 
seçilmişdir. Görkəmli alim 
Qədim Mesopotamiyanın 
tədqiqində göstərdiyi xüsusi 
xidmətlərə görə 1999-cu 
ildə Rusiya Federasiyasının 

elm və texnika üzrə Dövlət Mükafa-
tına layiq görülmüşdür. R.Munçayev 
1985-ci ildən Almaniya Arxeologiya 
İnstitutunun müxbir üzvü, 1990-cı 
ildən isə İtaliyanın Afrika və Şərq İns-
titutunun müxbir üzvüdür.

Əlbəttə, bütün bunlar Rusiya 
EA-nın müxbir üzvü, professor 
R.Munçayevin əməyinə verilən yüksək 
qiymətin göstəriciləridir. Həmyerlimiz, 
görkəmli alim, Qafqaz arxeologiya 
elminin ağsaqqalı Rauf Munçayevi 90 
illik yubileyi münasibəti ilə ürəkdən 
təbrik edir, ona uzun ömür və cansağlı-
ğı arzulayırıq.

Nəcəf MÜSEYIBLI, 
AMEA Arxeologiya və Etnoqrafiya 

Institutunun elmi işlər üzrə 
direktor müavini, tarix elmləri 

doktoru

Rauf Munçayev – 90 

Qafqaz arxeologiya elminin ağsaqqalı

Tomaş Ayan: biz ağır atletika 
idman növündə Azərbaycanı çox 

yaxşı tərəfdaş kimi görürük

 � “Azərbaycanda idman sürətlə inkişaf edir. 
Ölkədə idmanın ağır atletika növü ilə bağlı məsələləri 
Azərbaycan Ağır Atletika Federasiyasının (AAAF) 
prezidenti Cahangir Əsgərovla müzakirə etdim. 
Beynəlxalq Ağır Atletika Federasiyası Azərbaycanla 
otuz ilə yaxındır sıx əməkdaşlıq edir. AAAF rəhbərliyinə 
ağırlıqqaldırma idman növü ilə bağlı məsələlərdə fəallıq 
göstərdiklərinə görə təşəkkür edirəm”.

AZƏRTAC xəbər verir ki, 
bu fikirləri Bakıda səfərdə olan 
Beynəlxalq Ağır Atletika Fede-
rasiyasının (BAAF) prezidenti 
Tomaş Ayan sentyabrın 20-də 
keçirdiyi mətbuat konfransında 
deyib.

Ölkəmizə yenidən səfər 
etməkdən məmnunluğunu 
bildirən Tomaş Ayan Azərbaycan 
və dünya ağır atletikasının 
hazırkı vəziyyəti və yaran-
mış problemlərin həlli barədə 
məlumat verib. O qeyd edib ki, 
Azərbaycanda ağır atletikaya bö-
yük maraq var və bu idman növü 
sevilir. Azərbaycan idmançıları 
beynəlxalq yarışlarda kifayət 
qədər uğurlu nəticələr qazanıblar.

2017-ci il iyununda 
Beynəlxalq Olimpiya Komitəsi 
ağır atletikaya dair ciddi 
qərarlar qəbul edib. Əfsuslar 
olsun ki, 2008-ci il Pekin 
və 2012-ci il London Yay 
Olimpiya Oyunlarında iştirak 
edən bir sıra ağır atletlərdən 
götürülmüş dopinq testinin 
nəticələrinə əsasən idman-
çılara cəzalar tətbiq olunub. 
Ağırlıqqaldıranların dopinq-

testlərinin təkrar təhlilləri 
nəticəsində Azərbaycanla 
yanaşı, doqquz ölkənin bir neçə 
idmançısı yarışlarda iştirakdan 
kənarlaşdırılıb.

Beynəlxalq Olimpiya 
Komitəsi bu məsələlərlə bağlı 
ciddi xəbərdarlıq edib. Bununla 
əlaqədar təsirli tədbirlər görü-
lüb. Odur ki, BAAF dopinqlə 
mübarizə üçün Təmiz İdman 
Komissiyası və İdman Proq-
ramı Komissiyası yaradıb. Bu 
məsələdə BAAF Azərbaycan 
Ağır Atletika Federasiyası ilə 
sıx əməkdaşlıq edir. AAAF-ın 
prezidenti Cahangir Əsgərov 
ən yaxşı milli federasiya 
rəhbərlərindən biridir. Federa-
siya rəhbərliyinin gördüyü işlər 
təqdirəlayiqdir. Azərbaycanda 
bu idman növünün inkişafına 
kifayət qədər dəstək göstərilir.

“Pekin və London Olim-
piadalarında iştirak etmiş 
idmançıların qan nümunələrinin 
təhlillərinin nəticələri və 
Azərbaycanın bir illik cəza alan 
9 ölkə arasında olması məni 
təəccübləndirdi. Beynəlxalq 
Ağıra Atletika Federasiyası bu 

idman növünün daha da təmiz 
olması üçün müxtəlif tövsiyələr 
irəli sürüb. Həmin tövsiyələr 
arasında bir sıra meyarlar da 
var. Bütün meyarları qəbul edən 
ölkə federasiyalarından biri də 
məhz Azərbaycan Ağır Atletika 
Federasiyası idi. Biz ağır atle-
tika sahəsində Azərbaycanı çox 
yaxşı tərəfdaş kimi görürük. Bu 
ilin iyununda Təmiz İdman Ko-
missiyası mənə hesabat verdi ki, 
Azərbaycan Ağır Atletika Fede-
rasiyası bu meyarlara tam əməl 
edib. Ona görə də Azərbaycan 
idmançılarına nəzərdə tutulan 
vaxtdan əvvəl yarışlarda iştirak 
etməyə icazə verilib. Bu baxım-
dan Azərbaycan 9 ölkə arasında 
cəzası yüngülləşdirilən və ya-
rışlara qatılmağa icazəsi verilən 
ilk ölkə olub. Bu əməkdaşlığa 
görə Azərbaycan Ağır Atletika 
Federasiyasına minnətdarlıq 
edirəm”, – deyə BAAF-ın prezi-
denti bildirib.

Tomaş Ayan qeyd edib 
ki, AAAF-ın cəzası bir ildən 
səkkiz aya endirildiyi və bu 
cəza müddəti oktyabrda başa 
çatacağı üçün Azərbaycanın 
ağır atletləri Argentinanın 
paytaxtı Buenos-Ayresdə 
keçiriləcək Yeniyetmələrin III 
Yay Olimpiya Oyunlarında və 
Türkmənistanda təşkil olunacaq 
dünya çempionatında iştirak edə 
biləcəklər.

BAAF-ın preziden-
ti, həmçinin bildirib ki, 
Azərbaycan Ağır Atletika 
Federasiyasının rəhbərliyi 
ilə görüşdə ölkəmizdə dünya 
kuboku yarışının keçirilməsi 
məsələsini müzakirə edib. 
Azərbaycanın yüksək səviyyəli 
yarışlara uğurla ev sahibliyi et-
diyini deyən Tomaş Ayan dünya 
kuboku yarışlarının ölkəmizdə 
təşkil olunmasını istədiyini 
vurğulayıb.

Mətbuat konfransında 
AAAF-ın baş katibi Rizvan 
Rəsulov iştirak edib.

 �  Beynəlxalq Mətbuat Mərkəzində 
“Ermənistan: nasizmin tüğyan etdiyi ölkə” 
mövzusunda mətbuat konfransı keçirilib.

Rusiyalı tarixçi və hüquqşü-
nas, professor Oleq Kuznetsov 
konfransda SSRİ Xalq Daxili 
İşlər Komissarlığının (XDİK) 
1930-cu illərdəki arxivində 
erməni daşnaklarına aid faktlarla 
bağlı məlumat verib. Bildirib 
ki, 1930-cu illərin əvvəllərində 
bolşevik Rusiyasında daşnaklara 
xüsusi rəğbət olub. 

Məxfi hesabatlarda qeyd 
olunub ki, daşnaklar özlərini 
bolşeviklərə ideoloji tərəfdaş 
kimi göstərməyi bacarıblar.  Ru-
siyalı alimin fikrincə, 1930-cu 
illərin ortalarında Adolf Hitler 
Almaniyada iqtidara gəldikdən 
sonra Daşnak partiyasının 
liderlərindən olan Qaragen Nijde 
ABŞ-ın Boston ştatında irqçi 
təşkilat yaradıb.

 O.Kuznetsov SSRİ Xalq 
Daxili İşlər Komissarlığının 
1935-ci il arxiv materialla-
rını konfrans iştirakçılarının 
diqqətinə çatdıraraq deyib ki, 
Nijde ermənilərin dünyanın əksər 

millətlərindən üstün olduğunu 
bəyan edirmiş. Hətta onun ide-
ologiyasına görə, ermənilər ali 
irqin nümayəndələri kimi digər 
xalqları məhv etmə səlahiyyətinə 
malikdir. Q.Nijdenin bu cür 
sərsəm fikirlərindən sonra o, 
ABŞ-dan qovulub.

Məxfi sənədlər əsasında 
danışan Kuznetsov diqqətə 
çatdırıb ki, daha sonra qatı 
erməni millətçisi Almaniyada 
o zaman faşizmin mərkəzi olan 
Münxen şəhərində məskunlaşıb. 
Məhz irqçi fikirlərinə görə, 
1936-cı ildə Hitler hakimiyyəti 
tərəfindən himayə olunub. 
Həmin dövrlərdə faşizmin 
təbliği ilə bağlı çoxlu sayda 
məqalənin yazılması barədə 
faktların SSRİ XDİK-nin 
arxivlərində yer aldığını deyən 
rusiyalı qonaq bildirib ki, erməni 
faşizmi XX əsrin ortalarında tam 
şəkildə formalaşmışdı.

Oleq Kuznetsovun sözlərinə 
görə, SSRİ XDİK-i 1930-cu 

illərin sonlarında artıq bundan 
narahat olmağa başlayıb. Bu 
səbəbdən SSRİ-dəki daşnaklara 
qarşı kütləvi repressiyalar aparılıb. 
Rusiyalı tarixçinin araşdırmaları-
na görə, hətta SSRİ təhlükəsizlik 
orqanları siyahı tərtib edərək daş-
nakları 3 qrupa bölüb. Bu qruplar-
dan ən təhlükəliləri Daşnaksutyun 
partiyasının üzvləri, sonra 1921-ci 
ildə daşnak üsyanında iştirak edən 
şəxslər və üçüncüsü daşnak ideo-
logiyasına meyil göstərənlər idi.

Tarixçi alim deyib: “DTK-
nın İkinci Dünya müharibəsi 
ilə bağlı arxiv sənədlərindən 
aydın görmək olur ki, erməni 
daşnakları həmin dövrlərdə 
xüsusi qəddarlıqla kütləvi 
qırğınlar törədiblər. Alman 

faşistləri ilə birlikdə əsir 
düşərgələrindəki insanlara 
işgəncələr verilməsində və 
sovet ordusuna qarşı döyüş 
əməliyyatlarında iştirak 
ediblər”. 

O.Kuznetsov Nijdenin 
Birinci Dünya müharibəsi 
illərində də xüsusi 
vəhşiliklər törətdiyini bil-
dirib. 1912-1913-cü illərdə 
Balkan müharibəsində bir 

sıra Avropa ölkələrinin xüsusi 
xidmət orqanlarının hazırladığı 
hesabatda Nijdenin Bolqa-
rıstan dövləti ərazisində türk 
kəndlərində törətdiyi amansız 
qırğınlar faktlarla göstərilib.

Yeri gəlmişkən,  bu 
günlərdə Azərbaycan Respub-
likası Dövlət Təhlükəsizliyi 
Xidməti (DTX) erməni terror-
çu-daşnak qüvvələrinin terror 
əməllərini sübut edən nadir arxiv 
sənədlərini yayıb. Bu sənədlər 
bir daha əyani şəkildə göstərir 
ki, erməni-daşnak qüvvələri son 
iki yüz il ərzində Azərbaycan 
xalqının məhv edilməsi və onun 
torpaqlarının qəsb olunması 
istiqamətində qəddar və məkrli 
siyasət aparıblar və acı təəssüf 

ki, bu gün də Ermənistanda 
azərbaycanlılara, bütövlükdə, 
türklərə qarşı ağır terror və 
təxribatlar davam etdirilir. 

Nəzərə almaq lazım-
dır ki, dünya erməniliyinin  
türklərə və azərbaycanlılara  
qarşı qatı millətçi davranış-
larının təməlində Q.Nıjdenin 
düşüncələri yer alır. Bu faşist 
ideoloqu bütün həyatı boyu 
türklərə düşmən mövqedə 
olmuşdur. O, öncə savaş mey-
danında türklərə divan tutma-
ğa çalışmışdır. Qəddarlıqda 
Andranikdən geri qalmayan 
bu şəxsin tökdüyü qanın, qətlə 
yetirdiyi günahsız insanların sa-
yı-hesabı yoxdur. O.Kuznetsov 
bu istiqmətdə elmi-publi-
sitik tədqiqatlarını davam 
etdirəcəyini bildirdi.  

Nəhayət, Ermənistanda iki il 
əvvəl belə bir adama heykəl qo-
yulması, onun haqqında filmlər 
çəkilməsi, kitablar yazılması o 
deməkdir ki, nasizm bu ölkədə 
hələ də tüğyan edir. 

Məsaim ABDULLAYEV,  
“Xalq qəzeti” 

Ermənistanda nasizm tüğyan edir

“Soyqırımı tarixinin dastanı”
 � C.Cabbarlı adına Irəvan Dövlət Azərbaycan 

Dram Teatrı 137-ci mövsümünü R.Behbudov adına 
Azərbaycan Dövlət Mahnı Teatrının səhnəsində Iftixar  
Piriyevin  “Soyqırımı tarixinin dastanı” əsərinin  
tamaşası ilə açıb.

Tamaşa öncəsi teatrın 
direktoru, Əməkdar mədəniyyət 
işçisi İftixar Piriyev ötən 
mövsümdə teatrın qazandığı 
yaradıcılıq uğurlarından, yeni 
mövsümdə teatrsevərlərə təqdim 
olunacaq tamaşalardan, prem-
yeralardan, 100 il əvvəl Nuru 
paşanın rəhbərlik etdiyi Qafqaz 
İslam Ordusunun Bakını erməni 
daşnaklarından və bolşeviklərdən 
azad etməsindən danışıb.

Tədbirdə Yeni Azərbaycan 
Partiyası Binəqədi rayon 

təşkilatının sədri Ramiz Göyü-
şov, “Aydınlar ocağı” Humanitar 
İctimai Birliyinin sədri Vüqar 
Qədirov və Türkiyədən dəvət 
olunmuş Anadolu  “Aydınlar 
Ocağı”nın rəhbəri, professor 
 İbrahim Öztək çıxış edərək 
İrəvan Teatrının kollektivini 
yeni mövsüm münasibətilə 
təbrik edib, onlara səhnə 
fəaliyyətlərində yaradıcılıq uğur-
ları arzulayıblar.

İrəvan Teatrı ilə Anadolu 
Aydınlar Ocağının “Azərbaycan–

Türkiyə mədəniyyət və sənətdə 
qardaşlıq və candaşlıq” 
layihəsindən danışıb, qarşılıqlı 
mükafatlar, hədiyyələr təqdim 
edilib.

Sonra “Soyqırımı tarixi-
nin dastanı” tamaşası nümayiş 
olunub. Tamaşada ermənilərin 
xalqımızın başına gətirdikləri 
müsibətlər, xüsusi amansızlıqla 
diri-diri yandırılan türklərin, 
kürəyinə qaynar samovar bağla-
naraq susdurulan Aşıq Nəcəfin acı 
taleyi, qadınların və uşaqların ah-
naləsi və digər vəhşiliklər öz əksini 
tapıb. Çətin məqamlarda Nuru 
paşanın türk bayrağı altında qo-
şunu ilə Azərbaycana gəlişi, Milli 
qəhrəmanımız Mübariz İbrahi-
movun nəşinin Vətənə gətirilməsi 
səhnələri və Prezident İlham 

Əliyevin o zaman dediyi “Biz hər 
birimiz torpaqlarımızın azadlığı 
uğrunda şəhid olmağa hazırıq, 
təki Vətən sağ olsun!”– sözlərinin 
səsləndirilməsi tamaşaçılara böyük 
ruh yüksəkliyi bəxş edib.

Xatırladaq ki, tamaşanın 
quruluşçu rejissoru və tərtibatçı 
rəssamı Əməkdar mədəniyyət 
işçisi İftixar Piriyev, musiqi 
tərtibatçısı Çingiz Xəlilovdur.

Rollarda aktyorlar Natiq 

Həziyev, Əmrulla Nurul-
layev, Müdvər Nemətova, 
Niyaməddin Səfərəliyev, Şəbnəm 
Cəbrayılova, Rövşən Cəfərov, 
Ruhiyyə Eyvazova, Sevinc Hü-
seynova, Nicat Mirzəzadə, Tural 
Xəlilzadə, Güney Əliyeva və 
Bəhruz Hikmətoğlu çıxış ediblər.

M.MÜKƏRRƏMOĞLU, 
“Xalq qəzeti”

